
PROKURORNING MA’MURIY JAVOBGARLIK TO‘G‘RISIDA ISh QO‘ZG‘ATISh 
HAQIDAGI QARORI VA UNING ShAKLI HAMDA MAZMUNIGA QO‘YILGAN 
TALABLAR  
 
Komilov Avazbek Bokijonovich, 
O‘zbekiston Respublikasi Huquqni muhofaza qilish 
 akademiyasi kafedra boshlig‘i,  
yuridik fanlar bo‘yicha falsafa doktori (PhD), dotsent 
E-mail: komilov02011985@gmail.com  
 
Annotatsiya. Mazkur tezisda qonunlar ijrosi ustidan nazorat yo‘nalishida qo‘llaniladigan  tartibida keltiriladigan 
ma’muriy javobgarlik to‘g‘risida ish qo‘zg‘atish haqidagi prokuror qarori va uning shakli hamda mazmuniga 
qo‘yilgan asosiy talablar bayon etilgan. Muallifning fikriga ko‘ra, ma’muriy javobgarlik to‘g‘risida ish qo‘zg‘atish 
haqidagi prokuror qarorida quyidagi asosiy xususiyatlar mavjud: qaror ham mansabdor shaxslarga, ham 
fuqarolarga nisbatan qabul qilinishi mumkin; qaror prokuratura organlari mansabdor shaxslarining 
yakkaboshchilik asosidagi qarori sanaladi; qaror individual ta’sir ko‘rsatish hujjati sanaladi, chunki u aniq 
sub’ektga qaratilgan bo‘ladi; qaror doimo yozma shaklda ifodalanadi hamda qaror uni ko‘rib chiqishga mas’ul 
bo‘lgan organ yoki mansabdor shaxs tomonidan ko‘rib chiqilishi va u bo‘yicha qaror qabul qilinishi majburiy 
sanaladi. Mazkur nazorat hujjati muayyan mansabdor shaxsning harakatsizligi sababidan pretsedent hosil qilish 
maqsadida qo‘llanilishi maqsadga muvofiq bo‘ladi. Shuningdek, tezisda ma’muriy javobgarlik to‘g‘risida ish 
qo‘zg‘atish haqida qaror chiqarishdan ko‘zlangan maqsad, uning asoslari, ma’muriy javobgarlik to‘g‘risida ish 
qo‘zg‘atish haqida qaror chiqarishdan oldin aniqlik kiritish zarur bo‘lgan masalalar, qarorni tayyorlashda amal 
qilinishi lozim bo‘lgan uslubiy ko‘rsatmalar, uning shakl va mazmuniga qo‘yilgan talablar ham qayd etilgan. 
 
Kalit so’zlar: qonunlar ijrosi ustidan prokuror nazorati, prokuror nazorati hujjatlari, prokuror qarori, ma’muriy 
huquqbuzarlik, ma’muriy javobgarlik, ma’muriy huquqbuzarlik sodir etilganligi to‘g‘risidagi bayonnoma. 

 
PROSECUTOR'S DECISION ON ADMINISTRATIVE LIABILITY AND 
REQUIREMENTS FOR ITS FORM AND CONTENT 
 
Komilov Avazbek Bokijonovich, 
Head of the Department of Law Enforcement Academy  
of the Republic of Uzbekistan, 
PhD in Law, Associate Professor 
 
Annotation. The thesis outlines the procedure for initiating administrative liability proceedings for monitoring 
the implementation of laws. According to the author, the prosecutor's decision to initiate administrative liability 
proceedings has the following main features: the decision can be made against both officials and citizens; the 
decision is the individual decision of the prosecutor's office officials; the decision is a document of individual 
impact, as it is directed at a specific subject; the decision is always expressed in writing and its consideration and 
decision-making by the responsible body or official is mandatory. This supervisory document should be used to 
set a precedent due to the inaction of a particular official. The thesis also notes the purpose of the decision to 
initiate administrative liability proceedings, its grounds, the issues that need to be clarified before the decision is 
made, the methodological guidelines for its preparation, and the requirements for its form and content. 
 
Key words: prosecutorial supervision over the execution of laws, acts of prosecutorial supervision, prosecutor's 
decision, administrative offense, administrative liability, a protocol on the commission of an administrative 
offense. 

DOI: https://doi.org/10.47390/259-6/uzb-IV/No-38   

 

“Prokuratura to‘g‘risida”gi Qonunning 39-moddasiga asosan, prokuror mansabdor 
shaxs yoki fuqaro tomonidan sodir etilgan qonun buzilishining xususiyatiga qarab jinoyat ishi, 

https://doi.org/10.47390/978-9910-09-259-6/uzb-IV/No-38


OʻZBEKISTON — 2030: INNOVATSIYA, FAN VA TAʼLIM ISTIQBOLLARI. 
IV Respublika ilmiy-amaliy konferensiyasi materiallari, (2025-yil, avgust) 

https://konferensiyalar.uz/uzbekistan-2030  
 

 

167 

ma’muriy yoki intizomiy javobgarlik to‘g‘risida ish qo‘zg‘atish haqida qaror chiqaradi. 
Prokuror qonunda nazarda tutilgan boshqa hollarda ham qaror chiqaradi. 

Qaror muayyan mansabdor shaxsning harakatsizligi sababidan pretsedent hosil qilish 
maqsadida qo‘llanilishi maqsadga muvofiq bo‘ladi. Basharti, ma’muriy javobgarlikka tortish 
zarurati bilan birga, prokuror bartaraf etilishi zarur bo‘lgan boshqa qonunbuzarliklarni ham 
aniqlagan bo‘lsa, u holda, taqdimnoma kiritib, unda harakatsizlikda aybdor bo‘lgan shaxslarni 
javobgarlikka tortish masalasini qo‘yish to‘g‘riroq bo‘ladi[1; 157-b.]. 

Prokuror harakatlarida ma’muriy huquqbuzarlik alomatlari aniqlangan fuqarolar va 
mansabdor shaxslarga nisbatan ma’muriy javobgarlik to‘g‘risida ish qo‘zg‘atish haqida qaror 
chiqaradi. Ma’muriy javobgarlik to‘g‘risida ish qo‘zg‘atish haqidagi qaror ma’muriy 
huquqbuzarlik sodir etgan shaxsni qonunda belgilangan ma’muriy javobgarlikka tortishga 
qaratilgan prokuror nazorati hujjati hisoblanadi. 

O‘zbekiston Respublikasining Ma’muriy javobgarlik to‘g‘risidagi kodeksining 275-
moddasiga asosan, prokuror ma’muriy huquqbuzarlik to‘g‘risidagi ishlarni yuritish chog‘ida 
qonunlarning ijrosi ustidan nazoratni amalga oshirar ekan ma’muriy huquqbuzarlik 
to‘g‘risida ish qo‘zg‘atishga haqlidir[2].  

Qaror qabul qilishga ma’muriy huquqbuzarlik sodir etilganligi haqidagi ma’lumotlarni 
o‘z ichiga oluvchi HMQO, boshqa davlat organlari, fuqarolarning o‘zini o‘zi boshqarish 
organlari, jamoat birlashmalaridan kelib tushgan materiallar va ma’lumotlar, jismoniy va 
yuridik shaxslarning ariza va shikoyatlari hamda OAVlarining xabarlari sabab bo‘lib xizmat 
qiladi [3; 1354-1355 b.].  

Bizningcha, prokuror ma’muriy javobgarlik to‘g‘risida ish qo‘zg‘atish haqida qaror 
chiqarishdan oldin quyidagi masalalarga aniqlik kiritishi lozim:  

birinchidan, shaxsning harakati yoki harakatsizligida ma’muriy huquqbuzarlik 
alomatlari mavjudligi; 

ikkinchidan, huquqbuzar tomonidan qaysi qonun yoki normativ-huquqiy hujjat 
talablari buzilganligi va bunday huquqbuzarlik uchun qonunda ma’muriy javobgarlik 
belgilangan/belgilanmaganligi; 

uchinchidan, ma’muriy huquqbuzarlik sodir etgan shaxs ma’muriy javobgarlik sub’ekti 
hisoblanish/hisoblanmasligi; 

to‘rtinchidan, ma’muriy jazo qo‘llanish muddatlari o‘tib ketmaganligi; 
beshinchidan, ma’muriy huquqbuzarlik MJtKning qaysi moddasi bilan malakalanishi; 
oltinchidan, ma’muriy javobgarlikka tortiladigan shaxslar doirasi to‘liq va to‘g‘ri 

aniqlanganligi;  
ettinchidan, ma’muriy huquqbuzarlik sodir etgan shaxsning aybi isbotlanganligi;  
sakkizinchidan, ma’muriy huquqbuzarlik to‘g‘risidagi ishlarni yuritishni istisno etuvchi 

holatlar (MJtKning 271-moddasi) mavjud/mavjud emasligi; 
to‘qqizinchidan, ma’muriy huquqbuzarlik to‘g‘risidagi ish qaysi vakolatli organ ish 

yurituviga taalluqliligi. 
Shuni yodda tutish kerakki, Ma’muriy javobgarlik to‘g‘risidagi Kodeksning 280-

moddasiga ko‘ra, buzilishi ma’muriy javobgarlikni keltirib chiqaradigan qoidalarga rioya 
etilishini tekshirish va (yoki) nazorat qilish qonunchilik bilan zimmasiga yuklatilgan tegishli 
organning vakolatli mansabdor shaxsi ma’muriy huquqbuzarlik to‘g‘risidagi bayonnoma 
tuzadi. Shu sababli, prokuror ma’muriy javobgarlik to‘g‘risida ish qo‘zg‘atish haqidagi qaror 
qabul qilish jarayonida Kodeksning 281-moddasi talablariga rioya qilgan holda, ma’muriy 
huquqbuzarlik sodir etilganligi to‘g‘risidagi bayonnoma tuzishi lozim.  

Bayonnomani tuzish vaqtida huquqbuzarga ushbu Kodeksning 294-moddasida 
nazarda tutilgan uning huquq va burchlari tushuntiriladi va bu xususda bayonnomaga yozib 
qo‘yiladi. 

Ma’muriy javobgarlik to‘g‘risida ish qo‘zg‘atish haqidagi qarorga: 
- prokuror tekshiruvida to‘plangan hujjatlar, ma’muriy javobgarlikka tortilayotgan 

shaxsning shaxsini tasdiqlovchi hujjatning ko‘chirma nusxasi;  
- ma’muriy javobgarlikka tortilayotgan shaxsning ilgari ma’muriy javobgarlikka 

tortilgan / tortilmaganligi to‘g‘risida ma’lumotnoma;  
- ma’muriy javobgarlikka tortilayotgan shaxsning tushuntirishi (agar mavjud bo‘lsa);  
- jabrlanuvchining, guvohlarning ko‘rsatuvlari, ekspertning xulosasi va ma’muriy 

huquqbuzarlik sodir etilganligi faktini tasdiqlovchi boshqa hujjatlar ilova qilinadi. 
Bundan tashqari, bizningcha, ma’muriy javobgarlik to‘g‘risida ish qo‘zg‘atish haqidagi 

qaror shakl va mazmuniga ko‘ra ma’lum bir talablarga javob berishi zarur. Xususan, ma’muriy 
javobgarlik to‘g‘risida ish qo‘zg‘atish haqidagi qarorda:  

- ushbu hujjat chiqarilgan sana va joy; 
- qaror chiqargan shaxsning lavozimi, darajali unvoni, familiyasi, ismi, otasining ismi; 
- huquqbuzarlik sodir etgan shaxsning egallab turgan lavozimiga oid ma’lumotlar; 
- ma’muriy huquqbuzarlik sodir etilgan joy, vaqt va bu huquqbuzarlikning mohiyati, 

uning natijasida yetkazilgan zarar (ziyon), ana shunday huquqbuzarlik uchun javobgarlikni 
nazarda tutuvchi normativ hujjat va Ma’muriy javobgarlik to‘g‘risidagi kodeksning moddasi; 

- mazkur huquqbuzarlikni ko‘rib chiqish vakolatiga ega bo‘lgan organ yoki mansabdor 
shaxs haqida ma’lumotlar aks ettirilishi lozim[4; 7-b.]. 

Amaldagi Qonunga ko‘ra, ma’muriy javobgarlik to‘g‘risidagi ish qo‘zg‘atish haqidagi 
prokurorning qarori kelib tushgan kundan boshlab o‘n besh kun ichida organ yoki mansabdor 
shaxs tomonidan ko‘rib chiqilishi shart. Ayni vaqtda, Kodeksning 305-moddasi 2-qismida 
nazarda tutilgan ma’muriy huquqbuzarliklar to‘g‘risidagi ishlarni ko‘rib chiqish uchun alohida 
qisqa muddatlar belgilangan. Bunday huquqbuzarliklar bo‘yicha qabul qilingan ma’muriy 
javobgarlik to‘g‘risida ish qo‘zg‘atish haqidagi qarorni ko‘rib chiqish bo‘yicha ushbu 
kodeksning 305-moddasi 2-qismida belgilangan muddat belgilanishi lozim[5; 7-b.].  

Ma’muriy javobgarlik to‘g‘risidagi ish qo‘zg‘atish haqidagi qarorni ko‘rib chiqish 
natijalari haqida uch kunlik muddatda prokurorga yozma ravishda ma’lum qilinadi. Prokuror 
o‘z qarorining ko‘rib chiqilish jarayonida ishtirok etishi, muhokamada aybdor shaxs yoki 
shaxslarni jazolash masalasida o‘z fikri va nuqtai nazarini bildirishi mumkin[6; 151-b]. 

Ma’muriy javobgarlik to‘g‘risida ish qo‘zg‘atish haqidagi prokuror qarori protest va 
taqdimnoma kabi bir xil yuridik kuchga ega bo‘lib, ma’muriy huquqbuzarlik to‘g‘risidagi ishni 
ko‘rib chiqishga mas’ul bo‘lgan sud, vakolatli organ yoki mansabdor shaxs prokuror qarorini 
ko‘rib chiqib, u bo‘yicha qaror qabul qilishi majburiy hisoblanadi[7; 119-b.].  

Prokuror har qanday holatda o‘zi tomonidan qabul qilingan qarorga asosan aybdor 
shaxs ma’muriy javobgarlikka tortilgan/tortilmaganligini nazorat qilib borishi kerak [8; 141-
b.]. Basharti, prokurorning ma’muriy javobgarlik to‘g‘risida ish qo‘zg‘atish haqida qarori 
asossiz ravishda rad etilgan taqdirda, prokuror o‘z qarorini ko‘rib chiqish uchun yuqori 
turuvchi organ yoki mansabdor shaxsga (kerak bo‘lsa, yuqori turuvchi prokuror orqali) 
yuborishi lozim bo‘ladi[9; 255-b]. 

